
	БОСНА И ХЕРЦЕГОВИНА
Агенција за заштиту личних података
у Босни и Херцеговини

С а р а ј е в о


Broj: UP1 03-1-37-1-87/12 ZL
Datum: 18.09.2012. godine.
Agencija za zaštitu ličnih podataka u Bosni i Hercegovini, postupajući po prigovoru S.F. iz S., zbog objavljivanja spiska stanara za održavanje zajedničkih dijelova zgrade na oglasnoj ploči od strane društva O.U. d.o.o S. i predstavnika etažnih vlasnika, na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj 49/06, 76/11 i 89/11), 
d o n o s i:
R J E Š E NJ E

I. Prigovor S.F. iz S. protiv društva O.U. d.o.o S. i predstavnika etažnih vlasnika zgrade u ul. S.R., zbog objavljivanja spiska stanara za održavanje zajedničkih dijelova zgrade na oglasnoj ploči, usvaja se kao osnovan.
II. Zabranjuje se društvu O.U. d.o.o S. da predstavnicima etažnih vlasnika dostavlja spiskovе stanara u vezi sa održavanjem zajedničkih dijelova zgrade ukoliko nisu ispunjeni uvjeti propisani Zakonom o zaštiti ličnih podataka.
III. Nalaže se društvu uklanjanje sa oglasnih ploča i uništavanje do sada objavljenih spiskovа stanara za održavanje zajedničkih dijelova zgrade za čije održavanje je angažirano. Navedenu upravnu mjeru O.U. d.o.o S. može izvršiti samostalno ili putem predstavnika etažnih vlasnika zgrada za čije održavanje je angažiran.
IV. O.U. d.o.o S. je dužan u roku od 15 dana od dana prijema ovog Rješenja, obavijestiti Agenciju za zaštitu ličnih podataka u Bosni i Hercegovini o načinu izvršavanja upravnih mjera naloženih u tačkama II i III dispozitiva Rješenja.
O b r a z l o ž e nj e

S.F. je dana 16.08.2012. godine putem e – mail-a podnijela Agenciji za zaštitu ličnih podataka u Bosni i Hercegovini (u daljem tekstu: Agencija), prigovor na objavljivanje spiskova stanara za održavanje zajedničkih dijelova zgrade na oglasnoj ploči od strane O.U. d.o.o S. (u daljem tekstu: O.U.) i predstavnika etažnih vlasnika. U prigovoru se navodi da se predmetni spiskovi, koje predstavnici etažnih vlasnika dobiju od strane O.U., postave na vidno mjesto u zgradama tako da je svima dostupan podatak o potraživanjima, tj. dugovanjima pojedinih korisnika usluga, a zakonom je propisano na koji način se potražuju dugovanja.

Na osnovu naloga direktora Agencije, a u skladu sa članom 12. stav (3) Pravilnika o inspekcijskom nadzoru u oblasti zaštite ličnih podataka („Sl. glasnik BiH“ br. 51/09) izvršen je vanredni inspekcijski nadzor u stambenom objektu u ul. S.R. za čije održavanje je zadužen O.U. radi utvrđivanja relevantnih činjenica i okolnosti koje su od značaja za razjašnjenje stvari u postupku po prigovoru. Obavijest o inspekcijskom nadzoru, akt broj: 03-1-37-3-623-2/12 od 17.08.2012. godine, zajedno sa kontakt telefonom voditelja postupka O.U. je uručena neposredno prije početka obavljanja inspekcijskog nadzora u skladu sa stavom (4) istog člana predmetnog pravilnika. Nakon toga, voditelj postupka je telefonom kontaktiran od strane gosp. K.S., odgovornog lica O.U. Nakon dolaska imenovanog u ul. S.R. ustanovljeno je da su svi ulazi u zaključani. Metodom slučajnog uzorka je dogovoreno da se pokuša osigurati ulazak u stubište ulaza B1B navedene ulice. Od gosp. K.S. je dobivena informacija da je za navedeni ulaz predstavnik etažnih vlasnika A.A. Nakon što se g – đa A. nije javljala na poziv putem interfona, gosp. K. je putem interfona pozvonio stanaru M.K. koji je osigurao ulazak u zgradu. Pregledom suterena i prvog sprata navedenog ulaza ustanovljeno je postojanje predmetnih spiskova, pa je inspekcijski nadzor izvršen u ul. S.R. – ulaz B1B, sa početkom u 10,30 sati, u prisustvu gosp. K.S., odgovornog lica O.U. i gosp. M.K. stanara navedenog ulaza u zgradu. O izvršenom inspekcijskom nadzoru sačinjen je zapisnik broj: 03-1-37-3-623-3/12 od 17.08.2012. godine (u daljem tekstu: Zapisnik 1.), na koji nije bilo primjedbi od strane odgovornog lica O.U., te je istom predat jedan primjerak zapisnika. U prilog zapisniku su predati sljedeći dokumenti:

· Analitička kartica uplata za ulaz B1B u ul. S.R.,

· Analitička kartica usluga za ulaz B1B u ul. S.R.
U provedenom inspekcijskom nadzoru u ul. S.R. – ulaz B1B je utvrđeno sljedeće:

Na oglasnoj ploči koja se nalazi na prvom spratu u ul. S.R. – ulaz B1B nađena je objavljena Analitička kartica za navedeni ulaz koju je O.U. prema navodu ovlaštenog lica, a što je konstatovano u Zapisniku 1., dostavio predstavniku etažnih stanara za zgradu. Analitička kartica za period 01.01.2012. godine – 31.07.2012. godine je ispisana na četiri (4) stranice na kojima se obrađuju podaci o vlasnicima 118 stambenih jedinica, od čega je 108 vlasništvo fizičkih lica, a 10 je poslovnih prostora.

Na analitičkoj kartici se obrađuju podaci o šifri, imenu i prezimenu, podaci o zaduženju, podaci o uplatama, procentu uplate, ukupnom dugovanju i ukupno unaprijed uplaćenim sredstvima.

Na dnu svake analitičke kartice je naveden predstavnik etažnih vlasnika, A.A. sa brojem mobilnog telefona za kontakt.

Svrha dostave analitičkih kartica predstavniku etažnih vlasnika je prema navodu odgovornog lica,  a što je konstatovano u Zapisniku 1., informacija o stanju prihoda (analitička kartica – uplatnica), i rashoda (analitička kartica – usluga), kako bi rad i upravljanje sredstvima konkretnog ulaza bili transparentni, dok kao pravni osnov za dostavu izvještaja odgovorno lice navodi da je Zakonom o održavanju zajedničkih dijelova zgrade i upravljanja zgradom Kantona Sarajevo u članu 56. stav (2) propisana obaveza godišnje dostave izvještaja za sve prihode, i to: o vrsti i opisu izvora sredstava, osnovu, datumu i iznosu uplate.

Odgovorno lice izjavljuje, također, da se dostavljanje analitičkih kartica vrši na zahtjev predstavnika etažnih vlasnika. Dostavljanje se ponekad obavlja putem uposlenika društva, ponekad elektronskim putem, a ponekad i sami predstavnici etažnih stanara dolaze u sjedište O.U. kako bi preuzeli iste.

U konkretnom slučaju, dostavljanje predmetne analitičke kartice je izvršeno elektronskim putem na zahtjev predstavnika etažnih vlasnika u navedenom ulazu, а  dostavljena је i putem uposlenika društva u poštanski sandučić predstavnika stanara.

Pošto predstavnica etažnih vlasnika, g – đa A.A. u trenutku vršenja inspekcijskog nadzora u ul. S.R. – ulaz B1B nije bila prisutna, a njen kontakt telefon je bio naveden na dnu svake analitičke kartice, to je voditelj postupka istu kontaktirao kako bi se izjasnila na prigovor. A.A. je izjavu dala u kancelariji E. d.d S., u ul. H.Ć. br. X, o uzetoj izjavi je sačinjen zapisnik broj: 03-1-37-3-623-4/12 od 17.08.2012. godine (u daljem tekstu: Zapisnik 2.), na koji nije bilo primjedbi od strane predstavnice etažnih vlasnika, te je istoj predat jedan primjerak zapisnika.

Predstavnica etažnih vlasnika izjavljuje, a što je konstatovano u Zapisniku 2., da svoju dužnost obavlja od 01.03.2012. godine, da ranije nikada nije tražila da joj se dostave analitičke kartice, da joj je O.U. samoinicijativno dostavljao kartice te da je prvi put u mjesecu augustu ili julu, ne može tačno da se sjeti, elektronskim putem poslala zahtjev da joj se na njenu e – mail adresu dostavi analitička kartica jer joj je baš tada trebalo stanje raspoloživih sredstava za ulaz.

Nadalje, u svojoj izjavi navodi da su joj ranije analitičke kartice dostavljali uposlenici O.U. ili je ona išla direktno u njegovo sjedište da ih preuzme, a da joj je direktor, gosp. S.K. rekao da analitičke kartice postavi na oglasnu ploču zgrade iz razloga što svi stanari ulaza imaju pravo na uvid u karticu. Na njenu konstataciju da je objavljivanje takve vrste spiskova na oglasnoj ploči protivno zakonu, direktor O.U. joj je izjavio, a što je konstatovano u Zapisniku 2., da treba da ih postavi jer i ostali predstavnici etažnih vlasnika za zagrade koje održava O.U. vrše isto.
Prigovor je osnovan.
Zakon o zaštiti ličnih podataka („Sl. glasnik BiH“ broj: 49/06, 76/11 i 89/11; u daljem tekstu: Zakon) u članu 3. stav (1) propisuje da „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“, da „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organiziranje, pohranjivanje, prerađivanje ili izmjenu, uzimanje, konsultiranje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje“, a da je  „kontrolor svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa“.

U konkretnom slučaju, O.U. je kontrolor u smislu člana 3. Zakona i obrađuje lične podatke etažnih vlasnika u skladu sa ugovorom o održavanju zajedničkih dijelova zgrade.
Zakon u članu 4. stav (1) tačka b) (Principi obrade ličnih podataka) propisuje da je kontrolor obavezan da „lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu s tom svrhom“.

Član 5. Zakona propisuje obradu ličnih podataka uz saglasnost nosioca podataka.

Obrada ličnih podataka uz saglasnost nosioca podataka podrazumijeva postojanje konkretne i svjesne naznake želje, koja je data slobodnom voljom i kojom se daje pristanak da se vrši obrada ličnih podataka. Saglasnost može biti povučena u bilo kojem trenutku, osim ako se nosilac podataka i kontrolor izričito ne dogovore drugačije. Nadalje, kontrolor će morati dokazati da postoji saglasnost za period obrade ličnih podataka i dužan ju je čuvati za vrijeme obrade ličnih podataka za čiju obradu je data (član 5. Zakona).

Član 6. Zakona propisuje pravo na obradu ličnih podataka bez saglasnosti nosioca podataka. U stavu (1) tačka a) navedenog člana Zakona je propisano pravo na obradu ličnih podataka bez saglasnosti nosioca podataka „ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom“.
U članu 17. Zakona propisan je način davanja podataka trećoj strani. U stavu (4) navedenog člana zakona je propisana zabrana davanja ličnih podataka na korištenje trećoj strani za čiju obradu, odnosno korištenje nisu ovlašteni prema odredbama čl. 5. i 6. Zakona, te ako je svrha za koju se lični podaci traže na korištenje suprotna odredbi člana 4. ovog Zakona.

Zakonom o održavanju zajedničkih dijelova zgrade i upravljanju zgradom („Sl. novine Kantona Sarajevo“ broj: 3/12) utvrđuju se zajednički dijelovi stambene i stambeno – poslovne zgrade (u daljem tekstu: zgrada), sredstva za održavanje zajedničkih dijelova zgrade i upravljanje zgradom, održavanje zajedničkih dijelova zgrade, upravljanje zgradom, međusobni odnosi etažnih vlasnika, obaveze Grada, općina, javnih preduzeća, vlasnika novoizgrađenih zgrada i investitora u održavanju zajedničkih dijelova zgrade i upravljanju zgradom.

U članu 9. navedenog zakona je propisano da su „izvori finansiranja:
a) naknada za održavanje zajedničkih dijelova zgrade i upravljanje zgradom,
b) vanredne uplate,
c) prihod od izdavanja u zakup zajedničkih dijelova zgrade,
d) pozajmica,
e) kredit,
f) budžet Grada i općina,
g) budžet Kantona, i

h) donacija.“
Neosnovan je navod ovlaštenog lica O.U., a što je konstatovano u Zapisniku 1. da je pravni osnov za dostavu analitičke kartice uplata za ulaz član 56. Zakona o održavanju zajedničkih dijelova zgrade i upravljanja zgradom Kantona Sarajevo. Naime, navedenim članom je propisana izrada Godišnjeg izvještaja o održavanju zajedničkih dijelova zgrade koji se sastoji od izvještaja o izvršenim aktivnostima, prihodima i rashodima za zgradu, dok O.U. izrađuje mjesečne analitičke kartice uplata za zgradu. 
Nadalje, kao što je navedeno u stavu (2) navedenog člana zakona, „Za sve prihode daju se podaci o vrsti i opisu izvora sredstava, osnovu, datumu i iznosu uplate.“ Pri tome, mogući izvori sredstava su propisani članom 9. navedenog zakona. Iz rečenoga se zaključuje da Zakon o održavanju zajedničkih dijelova zgrade i upravljanju zgradom Kantona Sarajevo ne propisuje da se u Godišnjem izvještaju o prihodima zgrade navode lični podaci etažnih vlasnika koji su izvršili, odnosno nisu izvršili plaćanje svojih obaveza.
Zakonom o održavanju zajedničkih dijelova zgrade i upravljanju zgradom Kantona Sarajevo su, također, regulirani međusobni odnosi etažnih vlasnika. Tako je u članu 63. navedenog zakona propisano da u skladu sa međuvlasničkim ugovorom etažni vlasnici odlučuju o izboru i promjeni upravitelja, izboru i promjeni predstavnika etažnih vlasnika, izboru kućnog savjeta, godišnjem planu održavanja zajedničkih dijelova zgrade, godišnjem planu velikih popravki, planu prihoda i rashoda zgrade, godišnjem izvještaju o upravljanju i održavanju zgrade, pitanjima koje predloži kućni savjet, izdavanju u zakup zajedničkih dijelova zgrade... 
Stavom (3) navedenog člana zakona je propisan minimalni procenat vlasništva ukupne korisne površine zgrade etažnih vlasnika da bi odluka sa skupa etažnih vlasnika bila punovažna.
U slučaju da se ne može sazvati skup etažnih vlasnika sa potrebnom većinom za odlučivanje, predstavnik etažnih vlasnika u skladu sa članom 64. stav (1) navedenog zakona će pribaviti saglasnost etažnih vlasnika putem prikupljanja potpisa na zapisnik koji je sačinjen u skladu sa propisanim Uputstvom, te u skladu sa članom 64. stav (4) „Zapisnik sa odlukom iz stava (1) ovog člana predstavnik etažnih vlasnika je obavezan postaviti na oglasnu ploču ili neko drugo vidno mjesto u zgradi.“
Također, u članu 65. stav (5) tačke a) do m) Zakona o održavanju zajedničkih dijelova zgrade i upravljanja zgradom Kantona Sarajevo su propisane obaveze predstavnika etažnih vlasnika. U tački a) navedenoga člana zakona je propisana obaveza „da kontroliše stanje na računu zgrade, redovno i namjensko trošenje sredstava“. Međutim, istim nije propisano da O.U. predstavniku etažnih vlasnika  prilikom kontrole stanja na računu zgrade dostavlja spisak stanara sa podacima o dugovanjima/potraživanjima i da se objavljuju lični podaci vlasnika etažnih stanova na oglasnoj ploči zgrade. Predstavnik etažnih vlasnika je obavezan u skladu sa tačkom e) navedenoga člana zakona „na kraju svakog mjeseca podnijeti izvještaj o svom radu etažnim vlasnicima, oglašavanjem istog na vidnom mjestu u zgradi“.

Zakon o održavanju zajedničkih dijelova zgrade i upravljanja zgradom Kantona Sarajevo je još u samo jednom slučaju propisao obavezu isticanja obavještenja na oglasnoj ploči ili na vidnom mjestu u zgradi. Ta obaveza je propisana u članu 71. stav (2) navedenoga zakona, prilikom intervencije javnih preduzeća na zajedničkim dijelovima i instalacijama u zgradi radi efikasnije naplate dugovanja etažnih vlasnika.
Ni u jednom drugom slučaju nije predviđeno objavljivanje bilo kakvih akata na oglasnoj ploči ili na vidnom mjestu u zgradi.
Neosnovan je i navod ovlaštenog lica O.U. da se dostava analitičkih kartica vrši na zahtjev predstavnika etažnih vlasnika. O.U. je kontrolor ličnih podataka u smislu člana 3. Zakona i da bi dostavljao lične podatke trećoj strani, u konkretnom slučaju dostavljao analitičke kartice uplata za ulaz predstavniku etažnih vlasnika, moraju biti ispunjeni uvjeti propisani članom 5. Zakona, tj. moraju imati saglasnost nosilaca podataka.
Pošto Zakon o održavanju zajedničkih dijelova zgrade i upravljanja zgradom Kantona Sarajevo, kao lex specialis propis nije propisao objavljivanje spiskova sa ličnim podacima stanara za održavanje zajedničkih dijelova zgrade na oglasnoj ploči ili na vidnom mjestu u zgradi, to je za zakonitu i dozvoljenu objavu ličnih podataka na oglasnoj ploči ili na vidnom mjestu u zgradi potrebna saglasnost nosilacaca podataka odnosno korisnika usluga održavanja zajedničkih dijelova zgrade u smislu člana 5. Zakona, čiji podaci se na taj način obrađuju.
Neosporno je pravo O.U. da kao povjerilac u ugovornom odnosu, a u skladu sa Zakonom o obligacionim odnosima, Zakonom o parničnom postupku i drugim zakonima tuži dužnike i svoja prava ostvaruje pred nadležnim sudom. Međutim, pravo na naplatu potraživanja ne predstavlja pravni osnov da objavljuje lične podatke stanara za održavanje zajedničkih dijelova zgrade na oglasnim pločama i na taj način vrši povredu prava na privatnost u pogledu obrade ličnih podataka.

Na osnovu navedenog, a u skladu sa članom 40. stav (2) tačka e) Zakona o zaštiti ličnih podataka i članom 13. stav (2) Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“ broj 51/09), riješeno je kao u dispozitivu ovoga rješenja.

Pouka o pravnom lijeku:

Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja.

